
Bhadramatikritam Vishnu Stotram

భద్రమతికృతం  విష్ణుస్తోత్రమ్ 

నమో నమస్తేఽఖిలకారణాయ నమో నమస్తేఽఖిలపాలకాయ ।
నమో నమస్తేఽమరనాయకాయ నమో నమో దైత్యవిమర్దనాయ   ॥ ౭౫॥
నమో నమో భక్తజనప్రియాయ  నమో నమః పాపవిదారణాయ ।
నమో నమో దుర్జననాశకాయ  నమోఽస్తు తస్మై  జగదీశ్వరాయ ॥ ౭౬॥
నమో నమః కారణవామనాయ నారాయణాయామితవిక్రమాయ  ।
శ్రీశార్ఙ్గచక్రాసిగదాధరాయ    నమోఽస్తు తస్మై  పురుషోత్తమాయ ॥ ౭౭॥
నమః పయోరాశినివాసకాయ నమోఽస్తు లక్ష్మీపతయేఽవ్యయాయ ।
నమోఽస్తు సూర్యాద్యమితప్రభాయ  నమో నమః పుణ్యగతాగతాయ ॥ ౭౮॥
నమో నమోఽర్కేన్దువిలోచనాయ  నమోఽస్తు తే యజ్ఞఫలప్రదాయ   ।
నమోఽస్తు యజ్ఞాఙ్గవిరాజితాయ   నమోఽస్తు తే సజ్జనవల్లభాయ   ॥ ౭౯॥
నమో నమః కారణకారణాయ నమోఽస్తు శబ్దాదివివర్జితాయ   ।
నమోఽస్తు తేఽభీష్టసుఖప్రదాయ   నమో నమో భక్తమనోరమాయ ॥ ౧.౨౦.౮౦॥
నమో నమస్తేఽద్భుతకారణాయ నమోఽస్తు తే మన్దరధారకాయ  ।
నమోఽస్తు తే యజ్ఞవరాహనామ్నే  నమో హిరణ్యాక్షవిదారకాయ ॥౮౧॥
నమోఽస్తు తే వామనరూపభాజే నమోఽస్తు తే క్షత్రకులాన్తకాయ  ।
నమోఽస్తు తే రావణమర్దనాయ  నమోఽస్తు తే నన్దసుతాగ్రజాయ   ॥౮౨॥
నమస్తే కమలాకాన్త నమస్తే సుఖదాయినే ।
శ్రితార్తినాశినే  తుభ్యం భూయోభూయో నమో నమః ॥౮౩॥
ఇతి శ్రీస్కన్దపురాణే   వైష్ణవఖణ్డే   వేఙ్కటాచలమాహాత్మ్యే వింశాధ్యాయాన్తర్గతం

భద్రమతికృతం  విష్ణుస్తోత్రం   సమాప్తమ్ ।
స్కన్దపురాణ  । వైష్ణవఖణ్డ   । వేఙ్కటఖణ్డ । అధ్యాయ ౨౦/౭౫-౮౩॥

